
IS-SACERDOT: QADDEJ TAL-UMANITA

Nitilfu 1-gmiel tal-umanita

F’dawn l-ahhar snin is-socjeta ghamlet kisbiet sbieh, u tassew ghandna ghalfejn inkunu
rikonoxxenti! Fl-istess hin nirrikonoxxu 1li ghalkemm sar avvanz f’hafna ogsma, bhalma
huma x-xjenza, it-teknologija, il-komunikazzjoni, u 1-bgija, bhal donnu li umanament sejrin
lura bhal gran¢! Jekk minn naha kotor il-gid materjali, min-naha l-ohra ftagarna f’dak li
jaghmilna bnedmin! Forsi minghajr ma nintebhu, qeghdin bil-mod il-mod nitilfu 1-gmiel tal-
umanita taghna!

Fil-fatt f’dak li ghandu x’jagsam mal-komunikazzjoni, it-teknologija hadet post hafna mill-
kuntatti personali diretti. Mhux darba u tnejn tisma’ li fl-istess uffi¢¢ju, sahansitra fid-dar,
hemm min jippreferi jikkomunika b’mezzi elettronici milli wic¢ imb’wic¢!

II-hajja mghaggla mlietna b’xeba’ nervi u tensjoni, u ghalhekk sirna bla sabar, u jekk nahbtu
ma’ xulxin, mhux lakemm naghdru lil xulxin. Konsegwenza ta’ dan ghandna persuni li
jibgghu miksurin ma’ xulxin! Aghar minn hekk, id-dizgwid dahal bejn il-koppji u fil-familji.
Minhabba dawn ir-relazzjonijiet umanament morda, gieli jkun hemm griehi li jwasslu biex
relazzjoni tmut. Is-separazzjonijiet u d-divorzju xi drabi huma konferma ta’ dan.

L-ghaqda naturali bejn ragel u mara ma ghadhiex l-uniku mudell ta’ Zwieg. Dan l-ahhar il-
filosfu Franciz Fabrice Hadjadj iddeskriva z-zwieg bejn persuni tal-istess sess bhala xi haga
“transumana”, fis-sens li f’dawk ic-¢irkustanzi z-zwieg ma jibgax esperjenza umana. Fil-fatt,
biex fiz-zwieg ta’ Zewg persuni tal-istess orjentament sesswali jkun hemm l-ulied, irid jew
ikun hemm l-adozzjoni jew inkella 1-uzu tat-teknologija!

“Qaddishom fil-verita”

Quddiem din ir-realta, in-Nisrani huwa msejjah biex joffri s-sehem tieghu halli s-soc¢jeta tkun
aktar umana. Fil-fatt, fit-talba li jaghmel ghall-Appostli fl-Ahhar Cena, Gesu jitlob lill-
Missier: “Qaddishom fil-verita” (Gw 17:16). Il-“qdusija” hija kwalita specifika ta’ Alla li
huwa l-istess tjieba, is-sewwa, l-imhabba, il-gmiel u d-dawl! Ghalhekk, “tqaddes persuna”
ifisser li tghinha tidhol f’kuntatt ma’ Alla biex tiddakkar mit-tjieba, mis-sewwa, mill-
imhabba, mill-gmiel u mid-dawl tieghU. Min hu dak il-bniedem, anki jekk ma jemminx
f’Alla, li ma jixxennagx biex ikebbes fih dawn il-valuri? Dawn il-valuri huma “il-hjut” li
jinsgu l-libsa tal-umanita li biha huwa mlibbes kull bniedem. Kull xorta ta’ kuntatt ma’ Alla,
anki jekk ckejken, tghin lill-bniedem jaghraf il-verita dwaru nnifsu — tghin lill-bniedem isir
bniedem! Ghalhekk meta Gesu jitlob lill-Missier biex igaddes lid-dixxipli, ged jitolbu biex
jghinhom ikunu aktar “umani”.

Il-bniedem habib ma’ Alla

[I-bniedem huwa bniedem sakemm huwa miftuh ghal Alla! Meta l-bniedem johnoq fih din
ix-xewqa ghal Alla, l-umanita tieghu tithassar! Min-naha l-ohra, aktar ma I-bniedem jiskopri
l-ezistenza u n-natura ta’ Alla, aktar jistaghna umanament. Kien ghalhekk li fl-Ahhar Cena
Gesu jitlob lill-Missier biex iqaddes lid-dixxipli fil-veritd! Alla huwa l-istess qdusija, u
ghalhekk f’din it-talba Gesu ged jitlob lill-Missier biex jaghmel lilu nnifsu prezenti fil-hajja



tal-bniedem! Li wiehed jidhol f’relazzjoni ma’ Alla l1-ewwel u gabel kollox ma jfissirx li
wiehed irid ihaddan xi valuri morali jew etici; imma timplika li wiehed ihalli lil Alla,
permezz ta’ Gesu Kristu, ikun habib tieghu! Din il-hbiberija mal-Iben ta’ Alla li sar
“bniedem” tghin lill-bniedem isib it-tifsira vera ta’ dak li huwa tieghu ghax hu bniedem!

Kuntrarjament ghal dawk li jahsbu illi tkun “qaddis” ifisser li wiehed jinqata’ mill-art jew
ikun anglu, il-bniedem “qgaddis” huwa l-bniedem normali li jaf japprezza l-umanita tieghu.
[I-bniedem mhux mahluq biex ikun la bhal Alla u lanqas bhall-angli, imma Alla jrid li 1-
bniedem ikun bniedem! Gest huwa Alla li sar bniedem biex il-bniedem ikollu mudell ta’ kif
ghandu jkun il-bniedem! Fil-fatt wiehed “jitqaddes” jekk jaghmel hiltu biex ikun bniedem
bhal Gesu! Il-Papa Ljun il-Kbir jikteb li hadd ma jista’ jisboq l-umanita ta’ Gesli, ghax il-
Hallieq biss jista’ jkun uman.

Qaddisin fid-dinja

Il-bniedem u dak kollu li jmiss mal-umanita tant huwa ghal qalb Gest, il-Feddej tal-bniedem,
li fid-diskors tal-Ahhar Cena huwa jibghat lid-dixxipli fid-dinja u kemm-il darba jishaq
maghhom biex jibqghu fid-dinja! Mhux il-hsieb ta’ Alla li jeqred id-dinja, imma li jghinha
terga’ tikseb lura d-dimensjoni umana li qieghda titlef! Il-hsieb ta’ Alla huwa li jaghmel id-
dinja aktar umana biex tkun ghamara xierqa ghall-bniedem! Ghalhekk il-bniedem gaddis ma
jahrabx mid-dinja, imma ghandu jinteressa ruhu mid-drama tal-bnedmin, jagsam maghhom
id-diffikultajiet u t-tbatija, jakkumpanjahom u jipprova jwaqqaf il-process li jista’ jfixkel li 1-
hajja umana ssir dejjem aktar umana. Kif Alla sar bniedem biex dahal fl-istorja tal-bnedmin
u nghagad ma’ kull bniedem, hekk il-bniedem jitgaddes biex ifittex jiltaga’ ma’ kull bniedem,
konvint li “il-bniedem huwa t-triq ghall-Knisja, it-triq ghall-hajja taghha ta’ kuljum, ghall-
esperjenza taghha, ghall-missjoni u t-tbatija taghha” (GWANNI PAwLU II, Il-Feddej tal-
bniedem, 14).

Maghzulin ghat-triq

Fl-Ahhar Cena, Gest jitlob lill-Missier igaddes fil-verita lil dawk li kien ser jafdalhom il-
ministeru sacerdotali! Hija I-missjoni tas-sacerdot li joffri s-servizz tieghu biex “igaddes”
lill-bnedmin fis-sens li jghinhom ikunu bnedmin li jghixu hajja li tixraq lid-dinjita umana
taghhom! Is-sacerdot ikun jonqos jekk jabbanduna lill-bniedem fil-htigijiet tieghu. Ghalhekk
nemmen li 1-vokazzjoni taghna mhix li ninghalqu fl-uffi¢¢ju u ninqatghu minn mal-poplu.
Jekk ma nkunux man-nies, ma jistax ikollna fugna “ix-xamma tan-naghag”, kif irrakkomanda
ftit ilu 1-Papa Frangisku lilna s-sacerdoti! Ahna gejna maghzulin biex inkunu fit-toroq spalla
ma’ spalla ma’ gensna; li nidhlu fil-familji aktar biex nisimghu l-karba tal-mugugh milli biex
nippontifikaw; li nixirfu fuq il-lant tax-xoghol fejn il-haddiem jaghraq biex jagla’ 1-hobz
ghalih u ghall-familja; li naghtu vuc¢i lil min ma ghandux vuc¢i biex ikollu d-drittijiet
fundamentali tieghu rrispettati. L-istess kult liturgiku 1i ahna s-sacerdoti fid-dmir li
ni¢celebraw jaghmel sens biss jekk fl-istess waqt li noffru 1-Vittma Divina fuq l-altar tas-
sagrifi¢¢ju, ahna jkollna ghajnejna miftuha biex ma nhallu ebda bniedem ikun vittma ta’ min
mhux uman. Kif jikteb San Irinew, il-glorja ta’ Alla huwa I-bniedem haj!

Sacerdot uman

Imma biex ahna s-sac¢erdoti nkunu nistghu “inqaddsu fis-sewwa” lill-ohrajn, mehtieg li gabel
xejn ahna s-sacerdoti stess inkunu bnedmin ta’ umanita kbira! Hadt gost nisma’ lil dan iz-
zaghzugh, li dalwagqt ser jir¢ievi l-ordni tad-djakonat, jghid li fis-snin tal-formazzjoni fis-
Seminarju huwa sab ghajnuna biex seta’ jikber mhux biss fil-formazzjoni akkademika,
spiritwali u pastorali, imma wkoll dik umana! Sacerdot li jkollu l-umanita tieghu mmankata,



ma jirnexxilux jghin lil haddiehor jimmatura umanament. Min mhux matur umanament,
lanqas jista’ jimmatura spiritwalment!

Gesu jghid li ahna geghdin fid-dinja imma ma ahniex tad-dinja. Dan nistghu ninterpretawh
illi ghalkemm jghix f’din id-dinja dizumana, is-sacerdot irid jogghod attent biex ma jkunx
“tad-dinja”! Huwa li kien iggenerat f’dan l-ambjent b’umanita feruta, bhal Nikodemu
jehtieglu jitwieled mill-gdid mill-ilma u 1-Ispirtu (ara Gw 3:5). Ghas-sacerdot, dan it-twelid
isehh darbtejn: fil-Fonti tal-Maghmudija u dakinhar tal-Ordinazzjoni Presbiterali, meta bit-
tgeghid tal-idejn huwa jkun ikkonsagrat lil Alla. Bil-qawwa ta’ din il-grazzja sagramentali li
tghinu jimmatura umanament u spiritwalment, is-sacerdot jir¢ievi gawwa specjali biex bix-
xandir tal-Kelma u bic-celebrazzjoni tas-sagramenti kontinwament jghin lill-bniedem jilbes I-
umanita gdida “mahluga” minn Kristu.

Vokazzjonijiet

Fl-okkazjoni ta’ Jum il-Vokazzjonijiet, li issa I-Knisja ilha hamsin sena ti¢celebrah fir-raba’
Hadd tal-Ghid, inheggeg lill-Insara biex jitolbu u jahdmu biex il-Mulej ikompli jseddaq din
il-Knisja b’aktar vokazzonijiet sacerdotali. Ghandi l-impressjoni li mhux ilkoll ahna konxji
minn dan id-dmir! Nibza’ li hawn min ghadu ma ntebahx li hemm bzonn inwieznu bl-
ezempju u bit-talb lil dawk li 1-Mulej gieghed isejjah biex “igaddishom fis-sewwa” halli
mbaghad huma jgaddsu fis-sewwa lill-ohrajn! Il-prezenza tas-sacerdot fostna hija don gej
minn Alla biex nizguraw li jkollna soc¢jeta aktar umana — hekk ikun hawn “smewwiet godda u
art gdida li fihom tghammar il-gustizzja” (2 Pt 3:13).



